TEMA: WAT RUIK JY?!1


Dit was hierdie week LEKKER koud!!! Dis winter, dis droog, daar is min blare, min blomme. Vir my is dit die aakligste tyd van die jaar. Ek hou nie van die winter nie!

Maar winter is ’n belangrike tyd in die natuur, ’n belangrike tyd van voorbereiding vir die lente, die tyd van lewe, die tyd van blare en blomme en bloeisels en die heerlikste geure.

En dis darem nie nuut om so oor die winter te voel nie. In die middeleeue het die mense ook nie baie van winter gehou nie en daarom was die lente ’n groot hoogtepunt in hulle lewens. En in die mense rondom hulle se lewens, want sien, hulle het aan die begin van die lente eers weer gebad. 

Dis toevallig waar die gebruik van ruikers met troues vandaan kom: die bruid en bruidegom het so gestink dat hulle blomme moes dra om die reuk weg te steek! Dis ook waar parfuum vandaan kom....

So, hoe ‘ruik’ jy vandag? Watter ‘geur’ versprei jy in die wêreld in?

Daarom lees ek vir julle 2 Korintiërs 2:14-16. Maar net eers ’n bietjie agtergrond:
Paulus was op reis van Efese na Filippi. Hy hoop om vir sy goeie vriend Titus in Troas raak te loop om te hoor hoe dit gaan in die probleem gemeente in Korinte. Maar Titus het nie opgedaag nie! Dit het Paulus baie bekommerd gemaak oor beide Titus en die gemeente in Korinte. Want sien, hy het ’n paar kwaai briewe vir die gemeente gestuur en hy het nie geweet hoe hulle sy kwaai briewe hanteer het nie. Titus moet vir hom sê, maar Titus daag nie op nie.

Paulus gaan toe maar verder na Filippi toe en daar kry hy toe vir Titus en kry hy die goeie nuus dat die gemeente baie van die probleme uitgesorteer het. Paulus was so dankbaar dat hy ’n loflied geskryf het – en dis wat ons gaan lees:

2 Korintiërs 2:14, 15:
14Ek is dankbaar teenoor God wat ons, omdat ons één is met Christus, altyd saamneem in sy triomftog. Deur ons versprei Hy die aangename geur van sy kennis op elke plek. 15Ons is die welriekende geur wat deur Christus vir God opstyg, onder dié wat gered word sowel as onder dié wat verlore gaan. 16Vir sommige is dit ’n doodsreuk tot die dood; vir ander is dit ’n lewensgeur wat lewe bring. 

Ek gaan weer die middelste gedeelte lees.:
Deur ons versprei Hy die aangename geur van sy kennis op elke plek. 15Ons is die welriekende geur wat deur Christus vir God opstyg4


Deur ons versprei God die geur van sy kennis op elke plek! Is dit so in jou lewe? Dat oral waar jy kom jy die geur van die kennis van God versprei? Dat oral waar ek kom mense God leer ken deur my teenwoordigheid?

En is dit nie ’n wonderlike beskrywing nie? Die “aangename geur van sy kennis”‽‽‽ Want ’n geur ruik jy gewoonlik selfs nog voor jy die voorwerp sien. Meer nog, so baie van ons maak selfs ons oë toe as ons iets lekkers ruik. Lewe ons so dat mense God leer ken, sonder dat hulle noodwendig ons raaksien? Dat ons maar net die koppie is wat die geur versprei, want dit gaan nie oor die koppie nie, maar oor wat daar in is....

Maar hoor mooi – “Ons is die welriekende geur wat deur Christus VIR GOD opstyg”. Om die regte geur in my lewe te hê, moet ek vir God leef. In ons lewe gebeur dit so maklik dat ek vir my leef en dan moet alles vir my reg wees. Of dat ek vir iemand anders lewe en dan word jy ’n afgod in my lewe. 

So, hoe ruik jy? Is jy dalk in ’n wintertyd in jou lewe? Dat jy nie vreeslik lekker ruik nie? Is dit nou tyd om te plant en te saai en jou lewe te bewerk sodat die reuk van God weer in jou kan groei?

Want reuk is ’n besonderse sintuig. Ek kan dit nie maklik ‘af’ sit nie: ek kan iets wat ek sien of hoor of proe of voel afsit of wegkyk of los, maar as jy iets ruik, moet jy weggaan om dit nie meer te ruik nie!

Hoe ruik jy? En hoe ruik jou kinders? En hoe groei jy God in jou en in hulle lewens?

Ek daag jou uit om hierdie wintertyd bietjie in die tuin van jou lewe in te klim.
· Wat stink uit jou uit? Jou woorde? Jou dade? Jou gewoontes? Jou prioriteite? Wat in jou maak dat mense nie by jou wil wees nie? Kap dit uit!
· Hoe kan jy God plant in jou lewe? Ken jy God? Ken jy die Vader en die Seun en die Heilige Gees? En ruik jy dit in jou eie lewe, ruik jy die kennis van God? Ruik jy dit op jou lippe en op jou hande en op jou voete?
· Vandag is 2 babatjies gedoop. Vandag het hulle ouers belowe dat hulle kinders God gaan KEN en so gaan leef dat hulle die geur van God deur hulle lewe gaan versprei. Doen JOU kinders dit? Is jy nog getrou aan jou beloftes – of jou kinders 5 of 15 of 25 of 55 is?

God het in Jesus Christus in ons lewens ingegryp en die stink van die dood weggevat. Ons is vergewe!
God het deur die Heilige Gees in ons lewens ingegryp en aan ons die geur van die lewe gegee, die nuwe lewe in en deur die Gees. Ons leef en ons gee lewe!
God het deur die Vader in ons lewens ingegryp en ons in sy tuin geplant. Alles wat ons nodig het om te lewe en Hom te dien het ons. Mag sy koninkryk eerste kom in jou lewe. Mag jy God vertrou met jou lewe. En mag jy sy geur versprei deur jou lewe.

Amen.

